
1. Опис на состојбите во областа и дефинирање на проблемот
1.1 Опис на состојбите
Вршењето на радиодифузната дејност  и работите од јавен интерес во областа на радиодифузијата се уредени со Законот за аудио и аудиовизуелните медиумски услуги. Едни од целите на Законот се обезбедување на транспарентен, независен, ефикасен и отчетен јавен радиоадифузен сервис и транспарентно, независно, ефикасно и отчетно регулаторно тело во областа на аудио и аудиовизулените медиумски услуги. Меѓутоа законот не ги постигнува очекуваните резултати. Основна причина за тоа е што кога е донесен законот во 2013 година, Владата и Собранието ги игнорираа забелешките на новинарските и медиумските организации. Освен тоа не беа вградени клучните препораки на експертите на Советот на Европа и на ОБСЕ во врска со намалувањето на политичкото влијание медиумите, јавниот сервис и медиумскиот регулатор. 

Дополнителен финансиски притисок врз медиумскиот пазар се врши и преку членот 92 од Законот каде е предвидена обврската за радиодифузерите да произведуваат и емитуваат задолжителен обем на домашна играна и документарна програма на тој начин што 50% од трошокот за производство на таквата програма е покриен од средства на Буџетот на Министерството за информатичко општество и администрација. 

Доскорешниот начин на финансирање на јавниот радиодифузен сервис, според кој најголем процент од средствата се обезбедуваат со плаќање на радиодифузна такса од страна на граѓаните, воопшто не обезбеди одржливо и стабилно финансирање на МРТ, по што се изврши измена во овој дел и радио дифузната такса е укината, а финансирањето на јавниот радиодифузен сервис е преку буџетот во висина од 0,5% годишно. Имајќи ги предвид анализите за состојбите во однос на потребите на МРТ за нејзино тековно функционирање, како и проекциите за буџетот и економскиот развој, соодветно е јавниот радиодифузен сервис да се финансира од буџетот, но во висина од 0,7%. Во овој процент влегуваат и износите што ќе се распределат на Македонската радиодифузија и ААВМУ, согласно досегашната процентуална распределба на средствата. Само на овој начин може да се очекува институционална автономија на јавниот радиодфузен сервис, која автономија ќе придонесе за независна уредувачка политика и одржливо финансирање на јавниот радиодифузен сервис.  

Од овие причини во Извештајот на Прибе во делот на медиумите се наведува:

-
Сите медиуми мора да бидат ослободени од секаков политички притисок без мешање и закани.

-
Медиумите треба да се дистанцираат од партиските политики и не треба да бидат во служба на политичарите и политичките партии.

-
Јавниот национален сервис треба да настојува/да вложува напори да биде комплетно непристрасен и независен од политички, комерцијални и други влијанија и идеологии да придонесе граѓаните да бидат соодветно информирани.

-
Медиумите играат посебна важна улога во ситуации на политичка криза. Јавен интерес е нивната задача да откриваат можни грешки во функционирањето на државата или општеството. Оттука, јавните тела треба да се воздржат обесхрабрувањето на медиумите за да си го изнесат/извршат нивниот мандат.

Во Извештајот на Европската Комисија за напредокот на РМ во насока на усогласување со законодавството на ЕУ, како едни од итните реформи што ги бара Комисијата од Република Македонија се наведуваат:

-
Сите независни регулаторни тела, супервизорски и советодавни тела треба да имаат можност непречено да ги извршуваат своите задачи на проактивен и ефективен начин, без надворешно влијание и без политичка самоцензура при исполнување на нивните задачи. Вакви тела се Државната изборна комисија, Државната комисија за спречување корупција, Агенцијата за аудио и аудиовизуелни услуги, Омбудсманот, Судскиот совет, Советот на обвинителите и Државен завод за ревизија,

-
Да се обезбеди целосна транспарентност на владините реклами и да се создаде механизам кој ќе утврди дали неплатените огласи навистина се од јавен интерес,

-
Да се обезбедат услови јавноста да има пристап до објективно известување од медиумите, особено преку јавниот сервис. Се уште не е обезбедена целосно независност на уредувачката политика на МРТВ. Неинфромирањето на јавноста за прашања кои се од јавен интерес, како што беше во случајот со прислушуваните разговори, ја намалува нејзината улога како јавен сервис.

Во Извештај на Набљудувачка мисија за избори на ОБСЕ/ОДИХР за Претседателски избори, 13 април 2014 година се наведува:

-
Се препорачува членовите на ААВМУ да имаат претходно искуство со медиуми и да не се првенствено политички именувани лица. 

-
Изборниот законик треба да се измени со цел на сите учесници во изборната кампања да им се обезбеди пристап до јавните радиодифузери на недискриминаторска основа. 

-
ААВМУ треба навремено да покрене прекршочни постапки против утврдени повреди со цел да ја зголеми јавната доверба и да им обезбеди на подносителите на приговори ефективен правен лек. Санкциите треба да бидат јасно дефинирани и да соодветствуваат на сериозноста на сторената повреда. 

-
Радиодифузерите, а особено јавните, треба да направат дополнителни напори за јасно разграничување меѓу официјалните владини активности на кандидатите и нивното појавување во контекст на изборна кампања.

Репортери без граници (на француски: Reporters sans frontières (RSF) е меѓународна невладина организација, основана во Франција, која ја штити слободата на медиумите. Формирана е во 1985 година од Робер Минаре, Рони Брауман и новинарот Жан-Клод Гилбо. 

Оваа реномирана организација врши рангирање на медиумските слободи на сите држави во светот. Во извештајот на Репортери без граници во 2015 година Македонија останува најлошо рангирана од сите земји во Европа и регионот на Западен Балкан. „Состојбата во која се наоѓаат медиумите во Македонија остана лоша и во 2014 година, година што беше одбележана со злоупотреба на законодавството за навреда и клевета и политички мотивираната распределба на државните реклами“, се вели во Индексот на слободата на печатот за 2015 година.

Имајќи го предвид сето погоренаведено, неопходна е потребата од измени и дополнувања на законот со цел професионализација и департизација на регулаторното тело и јавниот радиодифузен сервис. Само на тој начин од една страна може да се очекува подобрување на состојбата во медиумите.
1.2 Причини за проблемите кои се предмет на разгледување
Агенцијата за аудио и аудиовизуелни медиумски услуги и јавниот радиодифузен сервис не се независни и професионални институции како што е уредено со Законот, во којшто се содржани одредени недоречености и истите претставуваат основа за сегашната состојба. Како резултат на овие состојби, Македонската радиотелевизија нема независна уредувачка политика. Дополнително, отсуствува политички плурализам во медиумите, зачестен е говорот на омраза во медиумите, додека Агенцијата за медиуми беше само нем сведок на овие негативни појави. Агенцијата не реагираше на тоа што Владата беше еден од најголемите огласувачи во медиумите и со тоа прави упад во медиумскиот пазар и влијае на уредувачката политика на приватните медиуми. 

2. Цели на предлог регулативата:


Основна цел на овој предлог закон е департизација и професионализација на јавниот радиодифузен сервис и регулаторното тело-Агенцијата за аудио и аудиовизулени медиумски услуги. 
3. Можни решенија (опции)
3.1.  Опис на решението „не прави ништо“  

Опцијата “не прави ништо” се користи како параметар за споредба на трошоците и користите од останатите опции (baseline). 

Ова решение значи да не се донесе предложениот Законот за изменување и дополнување на Законот за аудио и аудио визуелни медиумски услуги. Ова не е прифатлива опција, бидејќи со нејзино одбирање нема да се постигне горенаведената цел.
3.2. Опис на можните решенија (опции) за решавање на проблемот

Предложените решенија предвидуваат: 
· Департизација и професионализација на Советот на Агенцијата за аудио и аудиовизуелни медиумски услуги
· Соодветни критериуми за избор на директор на Агенцијата за аудио и аудиовизуелни медиумски услуги

· Департизација и професионализација на Програмскиот совет на МРТ

· Соодветни критериуми за избор на директор на МРТ

· Воведување на телевизиски програмски сервис кој ќе емитува програма на јазиците на другите не мнозински заедници во Република Македонија
· Укинување на можноста државните органи да се рекламираат по пат на нетранспарентни постапки и постапки со исклучоци, а за тоа да се исплаќаат средства, кои се основа за влијание врз медиумите и гушење на медиумскиот простор

· Се утврдува транспарентна постапка и јавна расправа за пријавените кандидати за членови на Советот на ААВМУ и за членовите на Програмскиот совет на МРТ, којашто ќе ја организира, води и спроведе Комисијата за избори и именувања на Собранието на Република Македонија. 

· Се утврдуваат мерките во случај на повреда на прописите, начинот на нивното изрекување. Имено, наместо досегашното решение истите да ги изрекува Директорот, со предлог-законот е утврдено дека мерките ќе ги изрекува Советот, со цел да се избегне евентуалната злоупотреба на дискреционото право на Директорот и да се надминат сегашните отстапувања и несоодветни состојби во оваа област. Дополнително, начинот на нивно изрекување и постапката што претходи на мерките е основа за да се избегнат притисоци и влијанија врз медиумите. 

· Се утврдува забраната за дискриминација по сите основи, согласно праксата на Европскиот суд за човекови права и член 9 од Уставот на Република Македонија. 

· Се воведува обврска за почитување на основните начела од Законот за аудио и аудиовизуелни медиумски услуги
· Се регулира начинот на користење на јавната електронска комуникациска мрежа и форматот на емитување на програмските сервиси. 

· Се менува обврската за емитување на музика и програми од страна на радиодифузерите, а што се изворно создадени на македонски јазик или на јазиците на заедниците. Оваа промена се должи на фактот што моменталната состојба на пазарот во оваа област бележи надолен тренд, односно досега беше наметната обврска којашто не може да се исполни. 

· Се утврдуваат законските основи за обврската за транспарентност во работењето на националниот сервис, поради вршење на дејност од јавен интерес. 

· Се утврдува одговорноста од страна на МРТ за Собранискиот канал, повторно поради заштита на јавниот интерес 

· Укинување на целото поглавје од законот што се однесува на финансирањето на МРТ, имајќи предвид дека финансирањето се предлага да биде преку Буџетот на РМ, во висина од 0,7% на годишно ниво, како една од приоритетите на оваа Влада. 

· Воведување заштита на претплатниците коишто користат услуги од оператори кои реемитуваат програмски сервиси, а воедно се обезбедува и соодветна заштита на авторските и средните права. 

4. Проценка на влијание на регулативата
     Можни позитивни и негативни влијанија од секоја од опциите:

4.1.
Економски влијанија ИМА
· Намалување на надоместокот за дозвола за вршење на радиодифузна дејност за 30%.
4.2.
Фискални влијанија -  ИМА
- Средствата за финансирање на радиодифузната дејност, за работењето и развојот на Македонска Радио Телевизија, Јавното претпријатие Македонска радиодифузија и Агенцијата за аудио и  аудиовизуелни медиумски услуги се обезбедуваат од Буџетот на Република Македонија во висина до 0,7% од реализираните вкупни приходи во годината која претходи на фискалната година за која се утврдува износот.    

4.3.
Социјални влијанија - ИМА
- Подобрување на квалитетот на аудио и аудиовизуелните медиумски услуги
- Професионализација на МРТ и ААВМУ 
4.4.
Влијанија врз животната средина - НЕМА
4.5.
Административни влијанија и трошоци 

а) трошоци за спроведување - НЕМА
б) трошоци за почитување на регулативата - НЕМА
5. Консултации

5.1.
Засегнати страни и начин на вклучување
Извршени се консултации со релевантни претставници од медиумската сфера. Организирана беше јавна трибина на 14.07.2017 година во Клуб на пратеници на која присуствуваа и учествуваа претставниците на засегнатите страни од оваа сфера. Првата нацрт верзија на текстот на овој предлог закон на 30.08.2017 година беше доставена до сите чинители во оваа област и истиот текст беше јавно објавен на веб страницата на Министерството за информатичко општество и администрација на 06.09.2017 година. Релевантните чинители беа повикани да ги достават своите забелешки кои беа детално разгледани, а дел од истите се интегрирани и во овој предлог текст на законот. Дополнително, првата нацрт верзија од Законот за изменување и дополнување на Законот за аудио и аудиовизуелни медиумски услуги од 30.08.2017 година беше доставена и до постојаната делегација на ОБСЕ во Виена, по што МИОА доби релевантни препораки и насоки, кои беа разгледани со должно внимание. 
5.2.
Преглед на добиените и вградените мислења

(за првата верзија на Законот за изменување и дополнување на Законот за ААВМУ од 30.08.2017 година)
Основата за предложените измени и дополнувања на Законот за аудио и аудио визуелни медиумски услуги е интеграција на забелешките наведени во Извештајот на Прибе во делот за медиумите на тој начин што медиумите се ослободуваат од секаква форма на политички притисок, со целосно дистанцирање од партиски политики, а се овозможува и воспоставување на непристрасен и независен од политички, комерцијални и други влијанија и идеологии јавен национален сервис. 

Интегрирани се и забелешките нотирани во Извештајот на Европската Комисија за напредокот на РМ во насока на усогласување со законодавството на ЕУ, во смисла на тоа што се обезбедени основни предуслови за независност на медиумскиот регулатор, а на јавноста и се обезбедува простап до објективно известување преку јавниот сервис. Дополнително, се обезбедува и независност на уредувачката политика на МРТВ. 

Забелешките содржани во Извештајот на Набљудувачка мисија за избори на ОБСЕ/ОДИХР за Претседателски избори, се интегрирани во овој предлог-закон на начин што членовите на Советот и Директорот на ААВМУ е потребно да имаат претходно искуство со медиуми. На Советот на ААВМУ му се делегирани ингеренции за изрекување на прекршочни мерки против утврдени повреди, сето со цел да се зголеми јавната доверба.

Деталниот преглед на добиените мислења и забелешки е следен:

1. Главни точки и препораки дадени од страна на ОБСЕ:

•
Директното финансирање на јавниот радиодифузен сервис од буџетот на државата бара внимателна евалуација на гаранциите за неговата независност. Се предлага независната проценка да се направи во транспарентен начин во определено време по влегување во сила на законот.

•
Важно е Советот на Регулаторната агенција да може да дејствува во својство на надзорно тело, дури и ако неговите членови се вработени од Агенцијата. Внатрешните процедури за работа треба да го обезбедат ова. 

•
Системот за назначување на членови на советот на регулаторната агенција и програмскиот совет на јавниот радиодифузен сервис е подобрен и поотворен. Бидејќи вклучува сослушување на сите квалификувани кандидати без пред скрининг, постои ризик да биде претежок, во кој случај треба да се воведе процесот на пред-скрининг.

•
Зголемената транспарентност и можноста за засегнатите страни да може да се објаснат во случај на санкции е позитивно.

•
Законот во некои делови содржи детали кои треба да се остават на уредничките одлуки, но можно е законот да се толкува преку обезбедувањето на општо упатсво и да не се толкува на начин кој ги ограничува уредувачките слободи.

•
Деталот за различни видови на програми и можности за грантови за програми е укинат, што е добро. За деталите подобро одлучуваат радиодифузерите и по можност од страна на регулаторот во секундарно законодавство или упатства. Што се однесува на грантовите, генерално во однос на прашањето на политике, државата не треба да се вклучи во содржината на емитувањето.

•
Јазичното барање (за македонскиот јазик како и за јазиците на немнозинските заедници) не е веќе во законот (освен за Јавниот радиодифузен сервис ) но е оставено само на регулаторот да направи правила за тоа, што значи дека нема гаранција за емитување на јазикот на малцинствата. Ова е жалосно за едно општество со големи малцински групи. 

•
Не постои ограничување на времетраењето на рекламирањето на јавниот радиодифузен сервис, за разлика од комерцијалните радидифузери.

2. Македонски институт за медиуми и Институт за комуникациски студии

•
Предлог-законот вклучува најголем дел од забелешките нотирани во нашите досегашни реакции и предлози за измени на ЗААМУ кои се однесуваат на  поставеноста и функционирањето на Агенцијата за аудио и аудиовизуелни медиумски услуги(АВМУ) и на Јавниот сервис-МРТ.
•
Сметаме дека членовите 62а и 62б во предложениот закон, кои се однесуваат на политичкиот плурализам во вестите, во дебатите, во дневно-информативните и во контактните емисии,се непотребни и треба да се избришат. Потребно е да се отвори стручна дебата со цел да се утврди дали и на кој начин може да се унапреди политичкиот плурализам во медиумските содржини, преку објективно, непристрасно и избалансирано информирање со еднаков третман на различните гледишта(член 61 од актуелниот ЗААМУ). 

3. Трговско радиодифузно друштво 24ВЕСТИ ДООЕЛ Штип
* Додадените два нови члена 62-а и 62-б треба да се утврдат како принципи на законот, а не како одредби. 
4. МАКЕДОНСКА МЕДИУМСКА АСОЦИЈАЦИЈА

* Во членот 2 од Предлогот на закон за изменување и дополнување на Законот за аудио и аудиовизуелни медиумски услуги, да изостане ствот 1, со кој се брише постојниот став (3) од членот 12.
* Членот 9 од Предлогот на закон за изменување и дополнување на Законот за аудио и аудиовизуелни медиумски услуги, со кој се менува постојниот член 23 од ЗАВМУ, треба да се допрецизира со постапка во која ќе се изрекуваат мерките во случај на повреда на прописите.
* Членот 12 од Предлогот на закон за изменување и дополнување на Законот за аудио и аудиовизуелни медиумски услуги со кој ЗАВМУ се дополнува со два нови членови 62-а и 62 – б треба да изостане.
* Во членот 29 од Предлогот на закон за изменување и дополнување на Законот за аудио и аудиовизуелни медиумски услуги, со кој се менува членот 105 од ЗАВМУ ставот 3 треба да биде преформулиран.  
5. Здружение на новинарите на Македонија (ЗНМ) Самостоен синдикат на новинари и медиумски работници (ССНМ) Совет за етика во медиумите на Македонија (СЕММ)

* Член 9, став 5 кој се однесува на член 23 Мерки во случај на повреда на прописите од ЗААМВУ (а во врска со член 91) е нејасен.  

* Член 12 кој се однесува на член 62 Услови за обезбедување на телевизиско или радио емитување кој се додаваат нови два члена 62-а и 62-б а се однесува на политички плурализам во вести и дневно информативни програми како и во дебатни и контактни програми ги сметаме за непотребни и треба да се избришат.

* Во член 14, кој се однесува на членот 80 за надоместок за дозвола за телевизиско или радио емитување од ЗААВМУ за надоместок за дозвола за телевизиско или радио емитување, го поддржуваме предлогот за измена на формулата за надоместок со која што се намалува надоместокот во висина од околу 20 проценти на годишно ниво (груба пресметка).  Во исто време, предлагаме да се намали надоместокот за дозвола во висина од околу 30 проценти што значи дека формулата на крај наместо од 0.8 се заменува со 0.7.  
6. Македонски Телеком АД Скопје

- И операторите на јавни комуникациски мрежи и услуги треба да бидат во можност да дадат предлози за кандидатите за членови на Советот на ААВМУ и Програмскиот совет на МРТ. 

7. Центар за развој на медиуми
- Ова здружение на граѓани даде коментари и предлози за секој член поединечно. Дел од предлозите беа прифатени и се интегрирани во овој предлог закон за измени и дополнувања на Законот за аудио и аудиовизуелни медиумски услуги. 
5.3.
Мислења кои не биле земени предвид и зошто

(за првата верзија на Законот за изменување и дополнување на Законот за ААВМУ од 30.08.2017 година)

1. Трговско Радиодифузно Друштво ТЕЛЕВИЗИЈА АМАЗОН:

„Кабелските оператори без надоместок да имаат задолжителна обврска: 

А)  да ги реемитуваат сите домашни Тв канали, на територија за која радиодифузерот има дозвола  

Б) а потоа во пакетот кој го нудат да можат да реемитуваат и други странски канали по избор на кабелскиот оператор.“

- Забелешка/мислење коешто може да биде содржано во подзаконски акт и истото нема нормативен карактер. 
2. Здружение на електронски медиуми „МЕДИУМ ОБЈЕКТИВ„:

„Член 143 став (8) Операторот кој реемитува програмски сервиси е должен да обезбеди минимум 20% домашни радиодифузери од вкупниот број на понудени програмски сервиси.“

· Се наметнуваат обврски за операторите за кои не постојат услови да се исполнат. 
3. Македонски институт за медиуми и Институт за комуникациски студии
•
Предлагаме мандатот на членовите на Советот на АВМУ да биде 6 или 7 години, без право на повторен мандат(член 15 од ЗААМУ). На тој начин ќе се оневозможи „врзување“ за позицијата на долг рок, што беше и се уште е пракса во сегашниот совет (со оглед на тоа што со секое донесување на нов закон, дел од членовите на Советот повторно добиваа нов мандат).  
•
Предлагаме во членот 16 од ЗААВМУ (услови за именување) да се вметне дополнителен критериум во ставот 2, во алинеите 1 и 2, со кој ќе се прецизира дека за членови на Советот на АВМУ не може да бидат именувани лицата кои се наведени во продолжение и кои ги извршувале или биле активни на наведените позиции и функции во последните 5 години.   

•
Истиот критериум треба да важи и за Надзорниот одбор на МРТ (ЗААВМУ, член 127, алинеи 1 и 2), каде предлагаме да се вметне одредба дека за негови членови не може да бидат именувани лица кои се наведени во продолжение и кои ги извршувале или биле активни на наведените позиции и функции во последните 5 години. 

Веруваме дека ова ќе придонесе кон поголема департизација и деполитизација и на Советот на Агенцијата и на управните органи на МРТ.   

•
Потребно е појаснување во однос на членот 29 од Предлог-законот за ААВМУ, кој се однесува на член 105, став 3 од ЗААВМУ (финансирање на МРТ), во кој како дополнителен извор на средства на МРТ се наведуваат и средствата остварени од емитување на аудио и аудиовизуелни комерцијални комуникации. Со оглед на тоа што со овој Предлог-закон се предлага укинување на радиодифузната такса и на комерцијалното рекламирање на јавниот сервис,потребно е да се прецизира што точно се подразбира под „аудио и аудиовизуелникомерцијалникомуникации“. 

•
Не го поддржуваме укинувањето на радиодифузната такса и сметаме дека финансирањето на Јавниот сервис од Буџетот на Р.М. е  погрешно решение.  Веруваме дека со подобрувањето на програмската понуда и со департизацијата на раководните органи на МРТ, ќе се подобри и гледаноста и наплатата на радиодифузната такса. Впрочем, радиодифузната такса е јавна давачка во сите европски земји( исклучок се само Бугарија, Косово и Црна Гора). Сметаме дека е потребно прво да се утврдат потребите на јавниот сервис од програмски и од финансиски аспект и (евентуално)  да се утврди износот на буџетски средства со кои еднократно(или во ограничен период) ќе и се помогне на МРТ да ги зајакне техничките капацитети.Потсетуваме  дека со измените на ЗААВМУ од 2017 година е предвиден посебен канал на албански јазик, за што во моментот не постои финансиска конструкција. 

•
Собранискиот канал треба да биде под целосна одговорност на Собранието на Р.Македонија. Јавниот сервис не треба да биде одговорен за уредувачката политика на овој канал, и тој не треба да се користи за емитување на други програми освен содржини кои се поврзани со работата и функционирањето на Собранието на Р.М.

· Сите забелешки ќе бидат земени предвид при следењето на имплементацијата на предложеното законско решение со оваа измена и дополнување. 

4.  Трговско радиодифузно друштво 24ВЕСТИ ДООЕЛ Штип 
- Предложените измени во Членот 76, каде по ставот (1) се додаваат два нови става (2) и (3) треба да се избришат. (истата забелешка е добиени одделно и од СИЗ на оператори на кабелска мрежа МК Нет Скопје)

- Предложената измена во Членот 80 ставот 2 може да се измени и по примерот на моделот на утврдувањето на надоместоците за дозволи за емитување утврден во законот во Р. Бугарија
- Во членот 143 ставот (5) да се брише. (истата забелешка е добиени одделно и од СИЗ на оператори на кабелска мрежа МК Нет Скопје) 
· Сите забелешки ќе бидат земени предвид при следењето на имплементацијата на предложеното законско решение со оваа измена и дополнување. 

5. МАКЕДОНСКА МЕДИУМСКА АСОЦИЈАЦИЈА

- Да биде избришан постојнит член 150 од ЗАВМУ.
· Сите забелешки ќе бидат земени предвид при следењето на имплементацијата на предложеното законско решение со оваа измена и дополнување. 
6. Здружение на новинарите на Македонија (ЗНМ) Самостоен синдикат на новинари и медиумски работници (ССНМ) Совет за етика во медиумите на Македонија (СЕММ)
- Член 3, став 3, кој се однесува на член 14 Именување на членови на Советот од ЗААМУ се менува. 

- Член 29, кој се однесува на членот 105 Финансирање на МРТ од ЗААВМУ каде се укинува радиодифузна такса и МРТ се финансира директно од буџетот на РМ во висина од 0.7 процент е неприфатлив и бараме да се корегира во 1 процент на годишно ниво.
· Сите забелешки ќе бидат земени предвид при следењето на имплементацијата на предложеното законско решение со оваа измена и дополнување. 

7. ТРД Кабел Нет Струмица
-  Во Член 37 ( а кој се однесува на Член 143 од законот) да се промени став (3)
- Во Член 37 ( а кој се однесува на Член 143 од законот) да се брише став (5)
· Сите забелешки ќе бидат земени предвид при следењето на имплементацијата на предложеното законско решение со оваа измена и дополнување.  

8. Македонски Телеком АД Скопје
- Да не се додаваат новите два става (2) и (3) на член 76

- Да се избришат ставовите (5) и (6) од член 143 и да се избришат зборовите „освен оператор кој реемитувапрограмски сервиси преку дигитален терестријален мултиплекс.“ 

· Сите забелешки ќе бидат земени предвид при следењето на имплементацијата на предложеното законско решение со оваа измена и дополнување. 

9. Асоцијација на приватни електронски медиуми во Македонија АПЕММ 
(истите забелешки се добиени одделно и од Здружение на граѓани Медиа Плус и Канал 77)
- Да се додаде во член 14 дека и АПЕММ може да биде овластен поддржувач на кандидат за член на Советот на ААВМУ
- Членовите на Советот имаат право на уште еден мандат, со реизбор и повторна кандидатура.
- Во Членот 16 се додава нова точка (5) Условите настанати како конфликт на интерес , по точка (2) став 2,3 и 4 членовите на Советот на Агенцијата мора да ги отстранат во рок од 30 дена по изборот на јавната функција.
- Општествените интеракции кои се одвиваат преку медиумите, можат да ги следат и разберат луѓе од областа на комуникологија, новинарство, социологија, психологија, правните науки и економија. Од оваа причина за да не ги конкретизираме сите професии кои што се битни за медиумската сфера, го додаваме терминот: општествени науки.
- По ставот (1) се додава нов став (2) кој гласи: „(2) Кандидатот за Директор на Агенцијата за АВМУ да не бил член во органи и тела на политички партии, да не е член на политичка партија и да не извршувал функции во законодавната и извршната власт во период од 10 години, засметано наназад од годината во којашто ја поднесува кандидатурата.“ За вистинитоста на податоците членот на Советот и директорот доставуваат нотарска изјава.
- Во Чл.19 се додава нова точка (9) Условите настанати како конфликт на интерес, по точка (3), директорот и заменикот на директорот на Агенцијата мора да ги отстранат во рок од 30 дена по изборот на јавната функција.
- Изречените мерки пропишани со овој член, со детално образложение, Агенцијата ги објавува на својата веб страница во рок од три дена, сметано од денот на нивното изрекување“  и писмено го доставува до прекршителот во официјална форма на решение или одлука со право на жалба.
- Чл.10-а Член 39-Недозволена медиумска концентрација. Во точка 2 став 2 се брише ставот два , цитирам:„Учествува во оснивачкиот капитал на издавач на печатен медиум кој издава дневен весник или на новинска агенција„. Во точка 2 став 6, алинеа 2 се брише цитирам: „Истовремено емитува радио и телевизиска програма освен за субјектот кој што врши јавен радиодифузен сервис„
- Чл.11-а Во Чл. 53 став (7) се менува и гласи: Не е дозволен каков било облик на аудиовизуелна комерцијална комуникација која промовира дрога, цигари или други производи од тутун, освен за алкохол и алкохолни пијалоци, вино и пиво.

- Во Чл. 53 став (8) се менува и гласи: Аудиовизуелните комерцијални комуникации за алкохол, алкохолни пијалоци, вино и пиво не смеат: - конкретно да бидат наменети за малолетници, а особено не смеат да прикажуваат малолетници како ги консумираат, - да го поврзуваат нивното консумирање со подобрена физичка способност или со возење, - да создаваат впечаток дека нивното консумирање придонесува за општествен или сексуален успех, - да тврдат дека виното и пивото имаат терапевтски својства или дека се стимуланс, седатив или средства за решавање на личните конфликти, - да поттикнуваат нивно неумерено консумирање или да ја претставуваат апстиненцијата или умереноста во негативно светло и - да нагласуваат дека високиот процент алкохол е позитивен квалитет на алкохолните пијалаци.
- Чл. 12-а. Член 65 – се менува-Видови на радиодифузери (1) Радиодифузер може да биде трговско радиодифузно друштво, јавнo радиодифузнo претпријатие. (или непрофитна радиодифузна установа)-ова се брише). (овој став 4 се брише) (4) Непрофитна радиодифузна установа може да се основа само за радио емитување и тоа од страна само на образовни, културни и други установи и здруженија на граѓани и фондации со цел за да се задоволат потребите и интересите на специфични целни групи. 

- Чл.12-б. Член 67-се менува став 4. Програмски концепт на радиодифузер (4) За телевизиско емитување на регионално или локално ниво, (како и за непрофитна радиодифузна установа-ова се брише) не важи одредбата од ставот (3) на овој член.

- Чл.12-в. Член 77-се менува став 1- Издавање на дозвола за телевизиско или радио емитување (1) По приемот на одлуката за доделување на дозвола за телевизиско или радио емитување од членот 75 или 76 од овој закон, избраниот најповолен кандидат, односно барателот за доделување на дозвола без објавување на јавен конкурс треба да се регистрира во соодветниот регистар како трговско радиодифузно друштво (или непрофитна радиодифузна установа-се брише).
- Чл 80 се менува во став 2 делот за БДП. Се брише : БДП- е бруто домашен производ по нжител, изразено во евра, а претставено како бодови , според последните податоци од Државниот завод за статистика.Се додава: БДП- фиксен иснос од 1000. Се менува ставот и гласи: Рт- е коефициент каде што за телевизиска програма е Рт=1, а за радиопрограма е Рт=1/5
- Чл.26-а. Членот 100 се менува, се брише дел. Член 100 Времетраење на рекламирање и телешопинг спотовите (1) Времетраењето на рекламирањето и на телешопинг спотовите во програмите на радиодифузерите, се брише: освен за јавниот радиодифузен сервис, не смее да изнесува повеќе од 12 минути на еден реален час.
- (5) Оператор кој реемитува програмски сервиси треба да обезбеди програмскиот пакет во кој задолжително треба да ги содржи програмските сервиси на јавниот радиодифузен сервис и задолжително да ги содржи програмските сервиси на домашните радиодифузери кои емитуваат телевизиски и радиски програмски сервис од општ формат на државно ниво преку дигитален терестријален мултиплекс.
· Сите забелешки ќе бидат земени предвид при следењето на имплементацијата на предложеното законско решение со оваа измена и дополнување. Дополнително, дел од дадените коментари и предлози се во насока на преземени одредби од различни закони и подзаконски акти што се однесуваат на различни правни области, но го засегаат и презентирањето на конкретни производи на националните телевизии или пак судирот на интереси. 
10. Македонската асоцијација на новинари(МАН)
- Член 12 став 1 од Законот се менува и гласи (1)Советот е составен од 9 члена
- Член 14 од Законот се менува и гласи: Именување на членови на Советот (1) Собранието на Република Македонија ги именува членовите на Советот на предлог на овластени предлагачи. (2) Овластени предлагачи за членови на Советот се:-ЗНМ со  двајца членови -МАН со двајца членови -ММА со еден член -двајца членови со препорака од граѓанска организација активна подолго од 5 години со постигнати резултати во сферата на медиумите и човековите права -двајца членови со препорака од високо-образовна установа која има студиски програми од областа на комуникологијата, новинарството, културата, економијата или правото. (3) Собранието на Република Македонија упатува јавен повик за доставување предлог на кандидати за членови на Советот, најдоцна шест месеци пред истекот на мандатот на член на Советот. (4) Овластените предлагачи од ставот (2) на овој член го утврдуваат предлогот по претходно објавен конкурс. (5) Предлозите за членови на Советот ги доставуваат до Собранието на Република Македонија во рок од еден  месец од денот на упатувањето на јавниот повик од страна на Собранието на Република Македонија и во истиот рок се должни јавно да ги објават најмалку во два дневни весници од кои едниот дневен весник е на јазикот на заедницата која не е во мнозинство, а го зборуваат најмалку 20% од граѓаните во Република Македонија. Врз основа на доставените предлози Комисијата за прашања на изборите и именувањата на Собранието на Република Македонија, во рок од 15 дена составува предлог на кандидати за членови на Советот. (6) Собранието на Република Македонија најдоцна еден месец пред истекот на мандатот на член на Советот, треба да именува нов член на Советот. (7) Претседателот на Советот е должен да го извести Собранието на Република Македонија за истекот на мандатот на член на Советот не подоцна од шест месеци пред истекот на истиот. (8) Предложениот кандидат за член на Советот ги презентира своите согледувања за исполнување на целите на овој закон пред работното тело на Собранието на Република Македонија, надлежно за аудио и аудиовизуелни медиумски услуги. (9) При утврдувањето на предлогот на кандидати за членови на Советот, Комисијата за прашања на изборите и именувањата на Собранието на Република Македонија води сметка за соодветна и правична застапеност на граѓаните на сите заедници кои живеат во Република Македонија.
- Дадените забелешки во однос на овластени предлагачи на Советот на ААВМУ се ограничувачки и се модификација на сегашното законско решение, коешто се покажа дека е сосема нефункционално.  
11. Центар за развој на медиуми
- Ова здружение на граѓани даде коментари и предлози за секој член поединечно. Дел од предлозите беа прифатени и се интегрирани во овој предлог закон за измени и дополнувања на Законот за аудио и аудиовизуелни медиумски услуги. 

6. Заклучоци и препорачано решение
6.1.
Споредбен преглед на позитивните и негативните влијанија на можните  решенија (опции)

Со предложената измена и дополнување на Законот за аудио и аудио визулени медиумски услуги се очекува да се обезбеди транспарентен, независен, ефикасен и отчетен јавен радиоадифузен сервис и транспарентно, независно, ефикасно и отчетно регулаторно тело во областа на аудио и аудиовизулените медиумски услуги. Во содржината и суштината на предложената измена и дополнување се интегрирани забелешките на новинарските и медиумските организации, кои досега беа игнорирани, а дополнително се вградени и клучните препораки на експертите на Советот на Европа и на ОБСЕ во врска со намалувањето на политичкото влијание медиумите, јавниот сервис и медиумскиот регулатор. 
Со начинот на избор на членовите на Советот и директорот на Агенцијата за аудио и аудиовизуелни медиумски услуги и јавниот радиодифузен сервис се обезбедуваат основните предуслови за професионални персонални решенија, без постоење на судир на интереси и политички влијанија. 

Во однос на Македонската радиотелевизија се воспоставуваат солидни законски основи за независна уредувачка политика и одржлив систем на финансирање, односно 0,7% од Буџетот на Република Македонија, секоја година. 

Политички плурализам во медиумите и спречувањето на говорот на омраза во медиумите се уредува преку воведување на можноста Советот на Агенцијата да изрече соодветни мерки за сите, непристрасно и независно, кои вршат повреди на законските одредби. Дополнително, се укинува можноста Владата да биде доминантен огласувач во медиумите, а со тоа се отстранува и можноста за влијание врз уредувачката политика на приватните медиуми. Дополнителниот финансиски притисок врз медиумскиот пазар, којшто досега се вршеше преку членот 92 од Законот со овој предлог-закон се укинува. 

6.2.
Ризици во спроведувањето и примената на секое од можните решенија (опции)

 НЕМА
6.3.
Препорачано решение со образложение

Законот за аудио и аудиовизуелни медиумски услуги е донесен во декември 2013 година. Од донесувањето до денес извршени се пет измени и дополнувања на законот. Имајќи ја предвид потребата наметната од моменталните состојби од медиумската област, нотирана во сите релевантни домашни и меѓународни извештаи, предложение одредби во својата суштина и содржина имаат за цел да се подобрат сегашните состојби во оваа област.  

Оттука, со оваа измена и дополнување се утврдува дека работењето на ААВМУ ќе се финансира од приходите утврдени со овој закон, односно Буџетот на Република Македонија, заеми и друга финансиска и техничка помош, како и од други надоместоци. Со овој предлог закон се утврдува одговорноста на членовите на Агенцијата за аудио и аудио визуелни медиумски услуги, во случај на постапување спротивно на законот, бидејќи секоја повреда на одредбите од истиот претпоставува и настанување на штетни последици. Со цел да се избегне било какво влијание врз членовите на Советот на ААВМУ, се утврдува дека истите ќе бидат во работен однос во Агенцијата, за што ќе им се исплаќа и соодветен паричен надомест. Дополнително, се менува начинот на именување на членовите на Советот на ААВМУ, односно се утврдува транспарентна постапка и јавна расправа за пријавените кандидати, којашто ќе ја организира, води и спроведе Комисијата за избори и именувања на Собранието на Република Македонија. Во овој контекст, детално се наведени и критериумите за избор на членови на Советот, со цел да уште на самиот почеток пред нивната работа да се гарантира нивната професионалност во областа на медиумите. Во однос на мандатот на членовите на Советот на ААВМУ, наместо досегашниот мандат од 7 години на членовите на Советот на ААВМУ, се предлага истиот да биде 5 години со право на уште еден мандат. Во однос на извршувањето на надлежностите на Агенцијата за аудио и аудиовизуелни медиумски услуги се предлага да се пренесат две клучни надлежности на Советот на ААВМУ, коишто сега ги има Директорот, од причина што изрекувањето на конкретни мерки за конкретни медиуми е соодветно да ги изрекува колективен орган, сето со цел да се избегне евентуалната злоупотреба на дискреционото право на Директорот. Што се однесува до условите и мандатот на Директорот на ААВМУ, истите се менуваат, а дополнително е утврдена и забрана што се однесува на коруптивно дејствување или евентуален судир на интереси. Оваа забрана има за цел да обезбеди целосна департизација во работата на ААВМУ. 

Со овој предлог закон се допрецизираат и се утврдуваат мерките во случај на повреда на прописите што се однесуваат на аудио и аудиовизуелните медиумски услуги, како и начинот на нивното изрекување. Начинот на нивно изрекување и постапката што претходи на мерките е основа за да се избегнат притисоци и несоодветни влијанија врз медиумите. Дополнително, се менува и начинот на вршење на стручниот надзор, што суштински подразбира надзор единствено на техничките и програмските услови, а претходното оластување од страна на Советот е повторно решение со кое ќе се избегнат дискреционите овластувања, досега често злоупотребувани и причинители на моменталните несоодветни состојби во медиумската сфера. 

Едно од предложените решенија, содржано во член 11 од овој предлог закон е усогласување на забраната за дискриминација по сите основи, согласно праксата на Европскиот суд за човекови права и член 9 од Уставот на Република Македонија. Во овој контекст се интервенира и во член 61 од Законот, којшто се однесува на основните начела на истиот. Имено, досегашната норма упатуваше на препорака да се почитуваат начелата, а со предложената измена се наметнува обврска за почитување на истите.

Овој предлог закон содржи и предлог решение со кое се регулира начинот на користење на јавната електронска комуникациска мрежа и форматот на емитување на програмските сервиси. Ова од причина што радиодифузиот спектар е јавен ресурс, со кој управува државата, а ингеренциите за соодветниот начин на управување се пренесени на ААВМУ, во смисла на потребите за дополнително искористување на истиот. Се менува и формулата за надоместокот на дозволата за телевизиско или радио емитување, со цел да се овозможи еднаков пристап за сите засегнати страни до медиумскиот простор. Со предложената формула се намалува износот на надоместокот за 30%. Понатаму, се менува и обврската за емитување на музика и програми од страна на радиодифузерите, а што се изворно создадени на македонски јазик или на јазиците на заедниците. Оваа промена се должи на фактот што моменталната состојба на пазарот во оваа област бележи надолен тренд, односно досега беше наметната обврска којашто не може да се исполни. Со предложените членови од член 16 до член 26 од Законот за изменување и дополнување на Законот за аудио и аудио визуелни уметности се бришат сите права и обврски на радиодифузерите коишто произлегуваат или се однесуваат на обврската утврдена со сегашниот член 92. Имајќи предвид дека истиот е изменет со овој предлог-закон, а поради потребата од меѓусебно усогласување и на содржаните членови, извршено е бришење преку овие членови. Имено, на овој начин, а поради еднаков третман на сите медиуми и избегнување на фаворизирање на конкретни телевизии со национални концеции, како што беше досегашната пракса се укинува и надоместокот преку кој Владата досега вршеше влијание врз медиумите. Со цел доследна имплементација на заложбата за еднаков третман на медиумите и слободна уредувачка политика, се бришат членовите 102 и 103, се потврдува намерата и заложбата за престанување и укинување на лошите досегашни практики. Имено, се укинува можноста државните тела да се рекламираат по пат на нетранспарентни постапки и постапки со исклучоци, а за тоа да се исплаќаат средства, кои се основа за влијание врз медиумите и гушење на медиумскиот простор. 

Во контект на имплементација на начелото за транспарентност на јавниот раиодифузен сервис се утврдуваат законски основи за исполнување на оваа обврска, токму поради вршење на дејност од јавен интерес. Дополнително, се утврдува одговорноста од страна на МРТ за Собранискиот канал, повторно поради заштита на јавниот интерес и доследна примена на уставно загарантираното право со членот 16 од Уставот на Република Македонија, а воедно се воведува и телевизиски програмски сервис кој ќе емитува програма на јазиците на другите не мнозински заедници во Република Македонија. 

Со овој предлог закон се менува и начинот на избор на членови на Програмскиот совет на МРТ, повторно, заради вградување на уставното начело на јавно информирање, што подразбира и квалитетни и соодветни содржини коишто ќе овозможат соодветен пренос на информации. Оттаму, се воведува транспарентна постапка за избор на членовите на Програмскиот совет, чијашто обврска е доследно да се имплементира ова уставно начело, но и сите забелешки дадени од страна на домашни и меѓународни фактори. 

Се укинува и целото поглавје од законот што се однесува на финансирањето на МРТ, имајќи предвид дека финансирањето се предлага да биде преку Буџетот на РМ, во висина од 0,7% на годишно ниво, како една од приоритетите на оваа Влада. 

Се воведува заштита на претплатниците коишто користат услуги од оператори кои реемитуваат програмски сервиси, а воедно се обезбедува и соодветна заштита на авторските и средните права. 

7.  Спроведување на препорачаното решение
7.1.
Потреба од менување на закони и подзаконска регулатива во областа или други сродни области 
- Закон за основање на јавното претпријатие Македонска радиодифузија.
7.2.
Потребни подзаконски акти и рок за нивно донесување
- /
7.3.
Органи на државната управа, државни органи и други органи надлежни за спроведување 
- Министерство за информатичко општество и администрација.
7.4.
Активности за обезбедување на ефикасно спроведување на предлогот на закон

- Јавни расправи и трибини

- Известувања преку веб сајтот на Министерството.
8. Следење и евалуација

8.1.
Начин на следење на спроведувањето 

- Министерството за информатичко општество и администрација ќе биде одговорно за следење на имплементацијата за законските решенија. 
- Активно вклучување на новинарските здруженија и сите засегнати страни.
8.2.
Евалуација на ефектите од предлогот на закон и рокови 
Eвалуација на ефектите од предложените решенија ќе биде следена низ следните индикатори:

· Зголемен број на стручни и мотивирани раководни лица, како и компетентна јавна администрација;

· Зголемено задоволство и мотивација за посветеност кон успешно остварување на целите на јавниот сектор;

· Подобрена ефикасност и ефективност при извршувањето на своите надлежности; 
· Намалување на  бројот на заминувања на квалитетни кадри од јавниот сектор и 
· Подобрување на квалитетот на услугите кон граѓаните и бизнис заедницата (поголемо задоволство на граѓаните и бизнис заедницата од квалитетот на услугите).
Изјава од Државен секретар

Нацрт Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија и очекуваните ефекти, како и трошоците кои се однесуваат на секоја од утврдените можни решенија (опции) за решавање на проблемот

  Државен секретар                     


                                Датум:___.___.2017 година

